
ՆՈՏԱՐՆԵՐԻՆ ԵՎ ԺԱՌԱՆԳՆԵՐԻՆ ԲԱՆԿԱՅԻՆ ԳԱՂՏՆԻՔ ԿԱԶՄՈՂ ՏԵՂԵԿՈՒԹՅՈՒՆՆԵՐԻ
ՏՐԱՄԱԴՐՄԱՆ ՎԵՐԱԲԵՐՅԱԼ

Հայաստանի Հանրապետության Կենտրոնական բանկը ստանում է բազմաթիվ
հարցումներ, որոնցով խնդրվում է պարզաբանել, թե բանկի հաճախորդի մահվան
դեպքում նրա վերաբերյալ բանկային գաղտնիք կազմող տեղեկություններն ինչպես
կարող են տրամադրվել հաճախորդի ժառանգներին կամ արդյո՞ք ՀՀ օրենսդրությամբ
նոտարը կարող է բանկերից ստանալ բանկային գաղտնիք կազմող տեղեկություններ
ժառանգական զանգվածը պարզելու, համապատասխան գույքը ժառանգական
զանգվածի մեջ ներառելու և այն պահպանելու նպատակներով:

Հաշվի առնելով նշված հարցադրումները, Հայաստանի Հանրապետության
կենտրոնական բանկի նախաձեռնությամբ կազմավորվեցին աշխատանքային խմբեր
Հայաստանի Հանրապետության տարածքում գործող որոշ առևտրային բանկերի
ներկայացուցիցների մասնակցությամբ: Այդ խմբերում ներառվեցին Հայաստանի
Հանրապետության կենտրոնական բանկի, «Զարգացման Հայկական բանկ» ԲԲԸ,
«Արդշինինվեստբանկ»  ՓԲԸ, «Առէկսիմբանկ-Գազպրոմբանկի խումբ» ՓԲԸ,
«Պրոմեթեյ Բանկ» ՍՊԸ, «ՀԱՅԷԿՈՆՈՄԲԱՆԿ»  ԲԲԸ, «ԱԿԲԱ-ԿՐԵԴԻՏ ԱԳՐԻԿՈԼ ԲԱՆԿ»
ՓԲԸ-ի ներկայացուցիչները (այսուհետ՝ Խումբ):

Հայաստանի Հանրապետության կենտրոնական բանկի խորհուրդը սույն
պարզաբանումը քննարկում է հաշվի առնելով Խմբի կողմից ներկայացված
կարծիքները քննարկվող հարցադրումների վերաբերյալ: Հայաստանի
Հանրապետության կենտրոնական բանկի խորհուրդը լսել է նաև Խմբում ընդգրկված
«Արդշինինվեստբանկ»  ՓԲԸ ներկայացուցչի արտահայտած մեկնաբանությունն առ



այն, որ ժառանգության բացման վայրի նոտարը օրենքի ուժով լիազորված է հանդես
գալու որպես ժառանգների ներկայացուցիչ և ժառանգների անունից ու ի շահ նրանց
իրականացնելու ժառանգությունը պահպանելու և կառավարելու միջոցներ՝ ներառյալ
ժառանգության զանգվածը պարզելու և այն պահպանելու նպատակներով ստանալու
բանկերից բանկային գաղտնիք հանդիսացող տեղեկություններ:

